
 

 

 

 

______________________ 
FM 2014/68 
J.nr 01.25.01/14FM-00068  Qupp. 1/3 

AATTAASSSSUUTT  IINNAATTSSIISSAARRTTUUNNII  

 

11. februar 2014     UPA 2014/68 

 

Inatsisartut suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiupparput: 

 

Aatsitassarsiortoqarnissaanut aammalu suliffissuaorujussualiortoqarnissaanut siunissami 

periarfissaalersinnaasut tunngavigalugit nunatsinnut tikisillugit suliartortitassatut 

pisariaqartinneqarumaartussat pillugit ersarissaassutaasumik nalilersuinermullu 

atorneqarsinnaasumik Inatsisartut 2014-mi ukiakkut ataatsimiinneranni 

saqqummiunneqartussamik Naalakkersuisut nassuiaasiornissaannik aalajangiiffigisassatut 

siunnersuut. Nassuiaammi ilaatinneqassapput isumaginninnikkut, kulturikkit aammalu 

ulluinnarni inuunermi kingunerusinnaasutut naatsorsuutigineqartut. Naalakkersuisut 

qinnuigineqarput nassuiaat naggaserneqassasoq sulisussanik pisariaqartitsinerup 

ersarissarneqarneranik tassungalu atatillugu kalaallit piginnaasaannut, sulilernissaminnut 

piareersimassusaannut aammalu nuttarsinnaanermut piareersimassusaannut 

tunngassuteqartut ersarissitinneqarnerannik. 

(Inatsisartuni ilaasortat Knud Kristiansen aamma Gerhardt Petersen, Atassut) 

 

Tunngavilersuut: 

ATASSUT-mit qularutiginngilluinnarparput piffissami matumani sumi tamani oqallinnerit 

annikitsut ilaatigullu annertuut ingerlanneqartut, oqallinnernilu taakkunani pingaartutut 

inissisimasut apeqquterpassuit inuit nunani allaneersut tikisitatut nunatsinnut suliartortarnerannut 

aammalu aatsitassarsiorneq aammalu suliffissuarujussualiorneq ingerlanneqalissappata 

sanaartornermut atatillugu suliartorumaartussatut naatsorsuutigineqartunut tunngassuteqartut. 

 

Oqallinnerni taamaattuni ataasiarata tusaavarput oqallisigineqartoq nunatsinni innuttaasugut 

nammineerluta nunatsinni allaat ikinnerussuteqaleratarsinnaasugut aarleqqutigineqartartoq, tassa 

takornartarpassuit nunatsinnut “tikerapiluunilerpata” taamatut inissittoorsinnaanerput 

aarleqqutigineqartunut ilaavoq. 

Uagut ATASSUT-mit tamatigut illersorparput sukkulluunniit Kalaallit Nunaanni innuttaasut 

sulisussarsiortoqartilluu salliutinneqartuassasut, massakkullu killiffitsinni arajutsisimanngilarput 

nunani allamiorpassuit allaat amerlavallaarsorinartut maannangaaq nunatsinnut suliartorlutik 

tikerartalereersut. 

 

Kalaallit Nunaata Naatsorsueqqissaartarfiata kisitsisaatai qissimilaaginnarlugit killiffitsinni 

naalagaaffinni allani innuttaasut nunatsinniittut 1.000-it tungaanut amerlassuseqartut 

taakkunanngalu Thailandimeersut kangianilu nunani allaneersut arlalissuupput. Soorunami 

suliartorlutik nunatsinniittut tikilluaqqusaassapput, kisiannili suliffippassuit immikkut 

ilinniagaqarsimanermik piumasaqaatitaqanngitsut taakkunannga inuttalersorneqarsimanerat 

arajutsisassaanngilaq aammalu apeqqusernanngitsuunngilaq sooq nunatsinniittut suliffissaaleqisut 

suliffinnut tamakkununnga innersuunneqarsimannginnersut. 

 

ATASSUT-mit isumaqarpugut Kalaallit Nunaannut suliffissarsiortut killilersimaarnissaat pillugu 

assilissamik ersarissumik amigaateqartugut taamaammallu qularutiginngilarput 

nassuiaasiortoqarneratigut apeqqutit assigiinngitsut innuttaasutut ilisimasariaqakkavut 

ersarinnerulissasut. 

 

Taamatuttaaq suliartorumaartussatut ilimagineqartut 1000-likkaatut amerlatigisussatut 

tagginneqartartut annertuumillu suliaqarnermi peqataasussatut naatsorsuutigineqartut 

pisinnaatitaaffii pisussaaffiilu suussappat? Nunatsinnut nuullutik innuttaaqataasinnaanissaminnik 

qinnuteqarsinnaalissappat? Tamat oqartussaaqataanerat tunngavigalugu qinersisarnitsinni 

peqataasinnaassappat? Pisortat kiffartuussinerannut qanoq annertutigisumik nanertuutaassappat? 

Ilarpassuilu ilanngullugit. 

 

Neriuppugut partiit allat siunnersuuterput manna peqatigaluta akuersaarumaaraat taamaalillutillu 

Naalakkersuisut paasisaqarnissamut pisariaqartitsinermut naapertuuttumik nassuiaasiussasut. 

 

Pisortanut aningaasatigut allaffissornikkullu kingunerisassat: 

Allannguutissatut siunnersuutip suliarineqarneranut atatillugu allaffissornikkut suliaqarnermut 

atorfiup ataatsip nalingata sisamaraarterutaatut annertutigissasoq missiliutaavoq taannalu 125.000 

kr.-inik naleqarpoq. Naatsorsuutigineqarpoq aningaasaliuussaareersut iluanni 

matussuserneqarsinnaassasoq. 

 

Namminersorlutik inuussutissarsiuteqartunut aningaasatigut allaffissornikkullu 

kingunerisassat: 

Soqanngilaq 

 

Innuttaasunut aningaasatigut allaffissornikkullu kingunerisassat: 

Soqanngilaq 


